
    KUALA LUMPUR, 14 Jan (Bernama) -- Tun Dr Mahathir Mohamad hari 
ini
sekali lagi mengulangi janji beliau untuk membantu Barisan Nasional 
(BN)
berkempen pada pilihan raya umum akan datang.
    Bekas Perdana Menteri itu berkata beliau sedia turun padang bagi
memberi penerangan kepada rakyat mengapa mereka perlu memilih BN 
pada
pilihan raya yang dijangka diadakan tidak lama lagi.
    "Jika diundang, saya sanggup turun jumpa rakyat untuk 
menjelaskan apa
sebenarnya BN dan mengapa rakyat perlu undi BN. Itu saya janji, dan 
apabila
saya berjanji, saya tidak akan mungkiri," katanya semasa berucap 
pada
majlis Jamuan Perdana anjuran BN bagi menghargai jasa Dr Mahathir 
dan
isteri, Tun Dr Siti Hasmah Mohd Ali, di sini malam ini.
    Dr Mahathir sebelum melepaskan jawatannya, pernah berjanji untuk
membantu kempen pilihan raya BN, terutama Umno walaupun tidak akan
bertanding mempertahankan kerusinya di kawasan Parlimen Kubang Pasu 
pada
pilihan raya umum yang akan datang.
    Dr Mahathir berkata hanya melalui cara itu beliau dapat membalas 
jasa
mereka khususnya BN yang memberinya peluang untuk memimpin parti itu 
dan
negara sepanjang 22 tahun.
    "Ini balasan saya pada BN, jika diizinkan, di tempat-tempat 
tertentu di
mana saya boleh pengaruhi rakyat untuk mengundi BN, saya akan turun, 
saya
tidak akan tentukan ke mana saya akan pergi tetapi jika dijemput,
InsyaAllah, saya tak akan tolak," katanya.
    Dr Mahathir meletak jawatan sebagai Perdana Menteri dan juga 
semua
jawatan dalam Umno dan BN pada 31 Okt lepas.
    Beliau yang meminta supaya tidak diberi pujian atas jasa-jasanya
sebelum ini, berkata sebagai manusia biasa, beliau juga tidak lari 
daripada
melakukan kesalahan sepanjang menjadi Perdana Menteri.
    "Saya sedar benar saya manusia biasa dan sebagai manusia biasa 
tentulah
saya melakukan banyak kesalahan dan sepanjang saya berkhidmat dalam
kerajaan saya percaya banyak kesalahan yang telah saya lakukan yang
menyebabkan masalah kepada negara.



    "Saya selalu ingatkan diri saya tentang kelemahan saya dan 
kesalahan
yang telah saya lakukan supaya saya tidak rasa terampu apabila 
dipuji oleh
mana-mana pihak, ini menentukan bahawa kaki saya sentiasa berada di 
bumi
dan tidak di atas awan," katanya.
    Dr Mahathir juga berkata sikap para pemimpin lain dalam BN yang 
sanggup
menerima pendapat walaupun tidak berapa setuju dengannya, membantu
mengukuhkan parti dan kerajaan.
    "Umumnya kita akur, kita patuh kepada kepimpinan walaupun 
kadang-kadang
pemimpin buat salah, kadang-kadang pemimpin bersikap degil, tidak 
begitu
mendengar pendapat ahli-ahli yang lain tapi ini tidaklah sehingga 
memecah
belahkan parti.
    "Sebaliknya kita akhirnya terima pendapat umum dan juga pendapat 
yang
kadang-kadang dipaksa ke atas kita oleh pemimpin, dengan itu baru 
dapat
kita bertindak secara berkesan," katanya.
    Dr Mahathir berkata beliau yakin sikap itu akan diteruskan di 
bawah
kepimpinan Perdana Menteri dan Pengerusi BN Datuk Seri Abdullah 
Ahmad
Badawi.

